
Páll Rúnar er fæddur og uppalinn á Eyrarlandi í Deildardal í Skagafirði. Foreldrar hans eru Páll Þorgilsson og Sólrún H. Heinesen Jónsdóttir. Páll Rúnar er stúdent af félagsfræðibraut Fjölbrautarskóla Norðurlands Vestra á Sauðárkróki. Hann lagði stund á stjórnmálafræði við Háskóla Íslands en nemur nú tómstunda- og félagsmálafræði.

Páll Rúnar hefur lengst af starfað að íþrótta og tómstundamálum fyrir Sveitarfélagið Skagafjörð, bæði sem starfsmaður íþróttamannvirkja og frístundadeildar þar sem hann hefur unnið mikið með börnum og unglingum í Félagsmiðstöðinni Frið. Einnig hefur hann unnið landbúnaðar- og verslunarstörf. Páll situr í stjórn VG í Skagafirði. Félagshyggja og jafnrétti án tillits til búsetu eru á meðal helstu áherslumála Páls Rúnars.

„Ég hef sterkar taugar til landsbyggðarinnar og vil taka þátt í að byggja upp nýtt samfélag á Íslandi sem mun einkennast af meiri sanngirni og meira réttlæti en við höfum áður búið við. Allir eiga að hafa aðgang að góðri menntun sem næst heimabyggð og standa þarf vörð um nærþjónustu víðsvegar um landið. Landsbyggðin á einnig mikið undir því að búið sé vel að grunnatvinnuvegum okkar landbúnaði og sjávarútvegi. Í þessum atvinnugreinum felast einmitt margvísleg ný tækifæri. Ég vil stuðla að því að auðlindir landsins verði nýttar í þágu þjóðarinnar en ekki útvaldra einstaklinga og að byggt verði upp velferðarríki á Íslandi. Einnig þykir mér mikilvægt að atvinnuuppbygging á landinu sé með fjölbreyttu móti í sátt við náttúru Íslands og ekki verði treyst um of á fáar atvinnugreinar.“

